
Shiva Stuti or Shiva Stavaraja

శివస్తుతిః అథవా శివస్తవరాజః

ధరాపోఽగ్నిర్మరుద్వ్యోమమఖేశేన్ద్వర్కమూర్తయే  ।
సర్వ భూతాన్తరస్థాయ  శఙ్కరాయ నమో నమః ॥ ౧॥

శ్రుత్యన్తః   కృతవాసాయ శ్రుతయే  శ్రుతిజన్మనే  ।
అతీన్ద్రియాయ  మహసే శాశ్వతాయ నమో నమః ॥౨॥

స్థూలసూక్ష్మవిభాగాభ్యామనిర్దేశ్యాయ   శమ్భవే ।
భవాయ భవసమ్భూత దుఃఖహన్త్రే నమోఽస్తుతే ॥ ౩॥

తర్కమార్గాతిదూరాయ  తపసాం ఫలదాయినే ।
చతుర్వర్గవదన్యాయ  సర్వజ్ఞాయ  నమో నమః ॥ ౪॥

ఆదిమధ్యాన్తశూన్యాయ నిరస్తాశేషభీతయే ।
యోగిధ్యేయాయ మహతే నిర్గుణాయ  నమో నమః ॥ ౫॥

విశ్వాత్మనే విచిన్త్యాయ విలసచ్చన్ద్రమౌలినే  ।
కన్దర్పదర్పకాలాయ  కాలహన్త్రే నమో నమః ॥౬॥

విషాశనాయ విహరద్ వృషస్కన్దముపేయుషే  ।
సరిద్దామసమాబద్ధకపర్దాయ    నమో నమః ॥ ౭॥

శుద్ధాయ  శుద్ధభావాయ  శుద్ధానామన్తరాత్మనే  ।
పురాన్తకాయ పూర్ణాయ  పుణ్యనామ్నే నమో నమః ॥౮॥

భక్తాయ నిజభక్తానాం భుక్తిముక్తిప్రదాయినే  ।
వివాససే వివాసాయ విశ్వేశాయ నమో నమః ॥౯॥

త్రిమూర్తిమూలభూతాయ  త్రిణేత్రాయ   నమో నమః ।
త్రిధామ్నాం  ధామరూపాయ జన్మఘ్నాయ నమో నమః ॥ ౧౦॥

దేవాసురశిరోరత్న కిరణారుణితాఙ్ఘ్రయే  ।
కాన్తాయ నిజకాన్తాయై దత్తార్ధాయై  నమో నమః ॥ ౧౧॥

స్తోత్రేణానేన  పూజాయాం ప్రీణయేజ్జగతః   పతిమ్ ।
భుక్తిముక్తిప్రదం  భక్త్యా సర్వజ్ఞం  పరమేశ్వరమ్ ॥ ౧౨॥

తస్యాసాధ్యం త్రిభువనే  న కిఞ్చిదపి వర్తతే ।
ఐహికం కిం ఫలం తత్ర ముక్తిరేవ కరేస్థితా  ॥ ౧౩॥
ఇతి శ్రీమహామహేశ్వరాచార్య  శ్రీలక్ష్మణదేశికేన్ద్రేణ   విరచితా
శివస్తుతిః (అథవా శివస్తవరాజః) సమాప్తా ।

